
ETB.tik berri hitsak 
O

RAINDIK ere "Egunkaria'ri buruzkojokabide 
lotsagarrien oihartzuna itzali ez zelarik (ira-
kurleak dakienez, "Jaurlaritza" delakoak 

laguntzarik bat ere ez ematea erabaki du), beste 
lotsagabekeria batena hedatu da bazterretan : 
euskararen alorra bere eskuetan daukan "jaurlari" 
jaunak, Buesak alegia, euskara bultzatzea baino 
ingelesa bultzatzea hobe litzatekeela adierazi du. Zer 
gertatuko ote litzateke Barcelonan horrelako 
adierazpenik egingo balitz ? Zeren, horretaraz gero, 
zertarako gaztelaniaz Salamancan erakatsiko ? 
Pratikoago litzaieke ingelesez ikastea. Zergatik ez ? 

Baina gertakariak ez dira horretan agortzen. 
«Egonean giro» euskal telebista-saioa, "dirurik ez 
dagoela-ta", bertan behera uztea erabaki du ETB-ko 
zuzendaritzak. Ez da lehendabiziko ukaldia, ez pentsa. 
Euskaraz egiten zen «Ispiluan» telebista-saioa ere, 

bertan behera gelditu da. Hain zuzen ere: euskarazko 
telesailen murrizketa dela-ta, ehun bat euskaldun 
langile geldituko bide da kalean datorren ekainean. 
Erdarazko sailak, berriz, zabaltzen ari diren 
zurrumurruen arauera, ikutu gabe geldituko dira. 
Moreno-ren "sevillanas" eta gainerako españoladak, 
tinko: horretarako badago dirurik... 

Galdera zuzen bat : hizkuntz politikaren 
zuzendaria da Mari Karmen Garmendia anderea 
(PNV). Ados al da Mari Karmen erabaki hauekin ? 
Ados da Arregi, Buesa eta gainerakoekin ? Uste du 
benetan horiek direla euskara sustatzeko erabaki 
egokiak ? Zergatik ? Baliteke, gu bezala, ados ez 
egotea. Baina kasu honetan, zergatikez du dimititzen? 
Galderak hor daude. Eta euskararen kontrako erabaki 
lotsagalduak ere, hortxe, tinko. Ezer erantsi beharrik 
ez dago. 


